
Дьулуурдаах буолуохха, олоҕу  таптыахха...  

Иван   Николаевич  Егоров – Иван Горнай. Кини  Саха сиригэр биллэр, 
ураты дьылҕалаах, иистээх – суоллаах  Бөлүһүөк, Учуутал, Поэт.  Сахалартан 
бастакы  тифлопедагог.   Брайль  систиэмэтинэн  көрбөт  дьоҥҥо   сахалыы 
алфавит  айан  оҥорооочу.  Биллиилээх  поэт.   Мин  эһэм  Егоров  Семен 
Николаевич  бииргэ төрөөбүт  быраата.

Иван  Горнай   туһунан   Республиканскай  лицейгэ  үөрэнэ  сылдьан 
курсовой  үлэ  суруйбутум.   Үлэ  суруйарбар   кини кинигэлэрин билистим. 
Бибилиотека5а  бара  сылдьан  олуһун  диэн  астына,  манньыйа  санаатым. 
Туохтан  диир  буоллаххытына  –  библиотека  үлэһиттэрэ  убаастыы  саныыр 
суруйааччыларыгар - Иван Николаевич аатыгар, кини олоҕун, айымньылаах 
үлэтин  туһунан  бүтүн  улахан  истиэндэни   анаан  онорбуттар.  Бэйэлэрэ 
сэмэйдэрэ,  эйэҕэстэрэ  бөҕө,  киһи  кинилэри  кытта  алтыһан,  үөрүөх  эрэ 
курдук.

Бу  2023  сыл  сайыныгар   Республикатааҕы  көрбөт  дьон 
библиотекаларыгар  Иван  Горнай  аатын  иҥэрдилэр.  Бу  олус  суолталаах, 
үөрүүлээх сонун! 

Иван  Николаевич  үөрэммит,  олус  астына-дуоһуйа  саныыр  уонна 
кэпсиир   үөрэҕин  кыһатыгар  –  Герцен  аатынан  педагогическай 
университекка  үөрэнэ сылдьабын. Убайым   аатын үйэтитэр сыаллаах, манна 
араас  тэрээһиннэргэ  кыттабын.  Ол  курдук  2022  сыллаахха  “Якутский 
тифлопедагог, поэт Иван Горный:“Я вижу сердцем...” дакылаатым  “Лучшие 
студенческие  исследования:  сборник  статей  Международного 
научно-исследовательского конкурса”  диэн хомуурунньукка  киирэн турар. 

Иван Горнай курдук үөрэххэ - билиигэ дьулуурдаах, сэмэй уонна олус 
күүстээх санаалаах киһини кытары аймахтыы буоларбыттан  киэҥ туттабын. 
Дьиэ  кэргэнигэр,  чугас  дьонугар,  бар  дьоҥҥо  анаммыт  истиҥ  –иһирэх 
айымньылара:  сэрии   ыар  сылларын   туһунан  хоһоонноро,  ыарахан 
кэмнэрдээх  олоҕун суолун  туһунан  кэпээннэрэ, көрүүтүн- истиитин арыйар 
ыстатыйалара   киһи  ис  дууһатын таарыйаллар,  үтүөҕэ  кынаттыыллар  дии 
саныыбын.  

Иван  Николаевич  биһиги  хаан  уруу-аймахха   улахан  букубаннан 
суруллубут Улуу Киһибит буолар. Киһи хайдах курдук күүстээх санаалаах, 
олоххо  тапталлаах   буолуохтааҕын  көстүүтэ.  Биһиэхэ,  үүнэн  иһэр  эдэр 
көлүөнэҕэ,    үөрэнээччилэригэр,  ааҕааччыларыгар  - холобур.

 Егорова  Ольга  Анатольевна,  А.И.  Герцен   аатынан  Россиятааҕы 
педагогическай университет 4-с куурус  устудьуона.

 


